Предлог на ЗАКОН ЗА ПЕДАГОШКАТА СЛУЖБА
I. ОПШТИ ОДРЕДБИ

Член 1
(1) Со овој закон се уредуваат целите, организацијата, надлежностите, раководењето и овластувањето на Педагошката служба.
(2) Дејноста на Педагошката служба е во насока на унапредување на личниот, психолошкиот, социјалниот, воспитно - образовниот развој на учениците во јавните установи во основно, средно образование, ученичките домови, како и во постапките за обезбедување на учебници за основно и средно образование.
Член 2

(1) Педагошката служба е орган на државната управа во состав на Министерството за образование и наука (во натамошниот текст: Министерството) и врши стручни работи од значење за развој и унапредување на воспитно - образовниот систем на Република Северна Македонија.

(2) Седиштето на Педагошката служба е во Скопје.

(3) Внатрешната организација на Педагошката служба се утврдува согласно со нејзините надлежности, врз основа на закон, прописи и други акти кои се однесуваат на организациони облици и согласно со развиеноста на мрежата на воспитно-образовните установи.

II. НАДЛЕЖНОСТИ НА ПЕДАГОШКАTA СЛУЖБА

Член 3
(1) За остварување на работите од својот делокруг Педагошката служба е надлежна да:

· формира Национална мрежа на психолози, педагози, специјални едукатори и рехабилитатори (дефектолози), социолози и социјални работници (во натамошен текст: Национална мрежа), управува со истата, делигира надлежности и ја координира работата;
· изработува модели на услуги кои ќе бидат развивани и спроведувани во соработка со Националната мрежа;
· дава стручни мислења на Министерот за образование и наука (во натамошниот текст: Министерот) за развојот на воспитната и образовната политика во Република Северна Македонија;
· ги следи европските практики во детската и образовната психологија и согласно со искуствата развива современи програми и алатки за решавање на актуелните проблеми во воспитно-образовните установи;
· поттикнува и организира проекти преку Националната мрежа, поврзани со развивање на квалитетна воспитно - образовна работа во воспитно-образовните установи;
· до Министерот предлага Програма за советување на учениците и нивните родители / старатели;
· до Министерот предлага Национална стратегија за работа со талентирани и надарени ученици;
· до Министерот предлага Програма за социо - емоционална поддршка на наставниците и стручните соработници;
· дава стручно мислење за асоцијално или антисоцијално однесување на ученикот согласно Закон за основно образование и Закон за средно образование,

· предлага мерки за јакнење на поддршката, грижата и развојот на здрава работна средина во воспитно - образовните установи;
· промовира и донесува програми и мерки за развој на учениците со попречености;
· врши стручно - административни работи за Националната комисија за учебници;
· води база на рецезенти за ракописи за учебници;
· објавува конкурс за избор на учебници како и јавен повик за учебници по странски јазици;
· објавува каталог на одобрени учебници за употреба на веб страната на Министерството.
Член 4

(1) Педагошката служба по пат на јавен повик, од редот на вработените - педагози, психолози, специјални едукатори и рехабилитатори (дефектолози), социолози и социјални работници во основните и средните училишта формира Национална мрежа.
(2) Националната мрежа се формира по пат на јавен повик, при што за секој од осумте плански региони (скопски плански регион, североисточен плански регион, источен плански регион, југоисточен плански регион, вардарски плански регион, пелагониски плански регион, југозападен плански регион и полошки плански регион) се избираат членови и регионални координатори.
(3) За секој плански регион во Националната мрежа од став (2) на овој член се избираат членови и еден регионален координатор.
(4) Бројот на членови за секој плански регион во Националната мрежа се утврдува до 10% од вкупниот број на вработени педагози, психолози, специјални едукатори и рехабилитатори (дефектолози), социолози и социјални работници во основните и средните училишта.
(5) При пресметка на вкупниот број на вработени педагози, психолози, специјални едукатори и рехабилитатори (дефектолози), социолози и социјални работници истиот е еднаков на еден кога во основното или средното училиште е вработен еден или повеќе од наведените стручни соработници.

(6) Во Националната мрежа од став (2) на овој член може да бидат вклучени лица кои ги исполнуваат следните услови:
· за член во Национална мрежа може да биде избрано лице од редот на вработените педагози, психолози, специјални едукатори и рехабилитатори (дефектолози), социолози и социјални работници во основните и средните училишта кои имаат најмалку седумгодишно работно искуство во воспитно - образовната работа во соодветната област и познава еден од трите најчесто користени јазици на Европската унија (англиски, француски, германски); и
· за регионален координатор во Национална мрежа може да биде избрано лице од редот на вработените педагози, психолози, специјални едукатори и рехабилитатори (дефектолози), социолози и социјални работници во основните и средните училишта кои имаат најмалку десетгодишно работно искуство во воспитно-образовната работа во соодветната област и познава еден од трите најчесто користени јазици на Европската унија (англиски, француски, германски).
(7) На членовите и регионалните координатори од став (2) на овој член им следува месечен надоместок на плата во висина утврдена од Министерот, кој го исплаќаат воспитно - образовните установи во кои се вработени.
(8) Педагошката служба го задржува правото да разреши член или регионален координатор.
Член 5

(1) Активностите на Националната мрежа се утврдени во насока на:

· давање стручна помош на учениците кои имаат потреба од психолог, педагог, специјален едукатор и рехабилитатор (дефектолог), социолог, социјален работник преку одржување директни контакти или на друг начин, зависно од видот на проблемот;
· соработка со родителите/старателите, воспитувачите, учениците, наставниците и стручните соработници; 
· учествување во советување на родители/старатели и предлагање на мерки за надминување на појавените конфликти;
· обезбедување присуство на член / координатор на Националната мрежа кога родителот, односно старателот на ученикот повеќе од двапати е повикан на советување;
· соработка со директорите на ученичките домови, основните и средните училишта со цел информирање за проблемите кои се појавуваат и негативно се одразуваат на развојот на учениците, како и предлагање на мерки за надминување на проблемите до Директорот на Педагошката служба,

· одржување на средба најмалку еднаш месечно со сите вработени психолози, педагози, специјални едукатори и рехабилитатори (дефектолози), социолози и социјални работници од установите во реонот на кој припаѓа членот на мрежата за што изработува извештај кој се доставува до регионалниот координатор;
· давање на предлог стручни мислења за развојот на воспитната и образовната политика на Република Северна Македонија до Директорот на Педагошката служба;
· давање на предлог стручни мислења за асоцијално или антосоцијално однесување на ученикот, односно неморално или неетичко однесување, кога родителот е поканет за советување за такво однесување, за ученици од соодветниот реон на Националната мрежа до Директорот на Педагошката служба; и
· доставување на полугодишни и годишни извештаи за реализираните советувања во училиштата, како и информација за изречените педагошки мерки во училиштата до Директорот на Педагошката служба.

III. ОРГАНИЗАЦИЈА НА ПЕДАГОШКАТА СЛУЖБА

Член 6

(1) Организационата поставеност на Педагошката служба се уредува со актот на организација на Министерството.

(2) Називот на работните места, задачите и делокругот на работата и бројот на извршителите во Педагошката служба се уредуваат со актот за систематизација на работните места во Министерството.
Член 7

(1) Работите од надлежноста на Педагошката служба од Член 3, став (1), алинеи (2), (3), (4), (5), (6), (7), (8), (9), (10) и (11) од овој закон, ги извршуваат административни службеници кои работни места им се утврдени согласно актот за систематизација на Министерството.
(2) При вработувањето на административните службеници од ставот (1) на овој член, се применуваат начелото на соодветна и правична застапеност на граѓаните кои припаѓаат на сите заедници, без да се нарушат критериумите пропишани со овој закон.
Член 8

(1) За вршење на работата од својата надлежност, Педагошката служба непосредно соработува со Националната мрежа, Национална комисија за одобрување на учебници, Бирото за развој на образованието, Центарот за средно стручно образование, Центарот за образование на возрасни, Државниот просветен инспекторат, Државниот испитен центар, високообразовните и научните установи, органите на општините, општините на Градот Скопје, односно општините и Градот Скопје, училиштата, меѓународните институции за воспитание и образование, како и со други установи и здруженија.

(2) По прашањата за стручните усовршувања на стручните служби во воспитно -образовните установи, Педагошката служба особено соработува со високообразовните и научните установи.
IV. ДИРЕКТОР НА ПЕДАГОШКАТА СЛУЖБА

Член 9
(1) Со Педагошката служба раководи Директор.

(2) Директорот се именува и разрешува од страна на Владата на Република Северна Македонија, на предлог на Министерот.

(3) За именување на Директор се објавува јавен оглас во најмалку три дневни весници кои се издаваат на целата територија на Република Северна Македонија од кои еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) За Директор може да биде именувано лице кои ги исполнува следните услови:

- е државјанин на Република Северна Македонија;

- во моментот на именување со правосилна судска пресуда не му е изречена казна или прекршочна санкција забрана за вршење на професија, дејност или должност;

- има стекнати најмалку 240 кредити според ЕКТС или завршен VII/1 степен на образование;

- има минимум седум години работно искуство во воспитно-образовна дејност или во орган на државната управа надлежен за работите на образование; и 
- поседува еден од следните меѓународно признати сертификати или уверенија за активно познавање на англискиот јазик не постар од пет години:

· ТОЕФЕЛ ИБТ најмалку 74 бода,

· ИЕЛТС (IELTS) – најмалку 6 бода,

· ИЛЕЦ (ILEC) (Cambridge English: Legal) – најмалку Б2 (B2) ниво,

· ФЦЕ (FCE) (Cambridge English: First) – положен или

· АПТИС (APTIS) – најмалку ниво Б2 (B2).
(5) Мандатот на Директорот на Педагошката служба трае четири години.
(6) Директорот може да биде разрешен и пред истекот на мандатот за кој што е избран, ако:
- сам тоа го побара,

- се утврдуваат сериозни неправилности во неговото работење поради што е нанесена штета на Педагошката служба.
(7) По истекот на мандатот за кој е избран Директорот на Педагошката служба, како и во случаите од ставот (6) на овој член за разрешување, Владата на Република Северна Македонија именува Вршител на должноста - Директор, на предлог на Министерот.
Член 10

(1) Директорот на Педагошката служба ги врши следните работи:

· раководи со работата на Педагошката служба;
· ја донесува годишната програма за работа на Педагошката служба;
· го донесува годишниот извештај за работата на Педагошката служба;
· ја организира реализацијата на годишната програма;
· врши избор на членови и регионални координатори на Националната мрежа;
· објавува јавен конкурс за рецезенти на ракописи за учебници;

· донесува решение за одобрување / неодобрување за употреба на учебник по странски јазик; и
· врши и други работи утврдени со закон.
Член 11

(1) Директорот на Педагошката служба може да формира советодавни тела и може да ангажира надворешни соработници по пат на јавен повик, применувајќи го начелото на соодветна и правична застапеност на заедниците.

(2) Членовите на советодавните тела и надворешните соработници од ставот (1) на овој член ги избира Директорот на Педагошката служба од редот на кандидатите кои се пријавиле и ги исполнуваат условите утврдени во јавниот повик.
V. ФИНАНСИРАЊЕ И ДЕЈНОСТ НА ПЕДАГОШКАТА СЛУЖБА

Член 12

(1) Средствата за финансирање на работењето на Педагошката служба се обезбедуваат од Буџетот на Република Северна Македонија.
VI. ПРЕОДНИ И ЗАВРШНИ ОДРЕДБИ
Член 13

(1) Постапките започнати до денот на влегување во сила на овој закон, ќе завршат согласно со Законoт за Педагошката служба („Службен весник на Република Македонија” брoj 18/2011, 41/2014, 55/2016 и 64/2018).
Член 14
(1) Со денот на влегувањето во сила на овој закон, престанува да важи Законoт за Педагошката служба („Службен весник на Република Македонија” брoj 18/2011, 41/2014, 55/2016 и 64/2018).
Член 15
(1) Овој закон влегува во сила осмиот ден од денот на објавувањето во „Службен весник на Република Северна Македонија”.
